
			I

			Sitä tiä vaikka kirjalisuus saattas 
paikalistaa sen, mistä oon vaijettu, 
ja piiain poistaa poikien häpeän

		

	
		
			Foojaloov - Tomaksen tansit

			Net rakensit yötä päivää ko työväenliikheen tansilava mittumariksi piti olla valmis. Pelmanni oli tilattu ja ootus oli harras.

			Mie makasin iltasin kamarissa ja kuuntelin vasaran ääniä, jokka seurasit minua öisheen mailhmaan ja unhiin, joissa alastomia ihmisiä tansasi haitarin soithoon. Mie heräsin rauhattomana, tietämäättä mikä minua vaivasi.

			Oli kesä. Mie olin siirtyny isän tykö ko se asu yksin. Met sanoima isän issää isäksi ja ämmiä äitivainaksi.

			Juhanusaattona mie havattin ko krannikylän mies polki tansilavale päin. Se oli auvopäin, hattu pakettihollarissa ja vaateknäppäri housunlahkheessa, ettei se tarttus pyöränvilhjaan.

			Jonku tiiman päästä mie kuulin haitarin peliä. Isä istu köökinpöyässä ja otti paloviinaa. Mie sain kans finkerporilisen. Paloviina lämmitti suolia ja minua alko naurathaan.

			”Nyt, poika, lähethään tanshiin”, isä sano ja otti minua käestä.

			Piljetin myyjä kysy piljettiä, mutta isä, murahti, ette omala maala oon oikeus tansata niin paljon ko pää kestää, sen kerran. Piljetin myyjä naurahti ja käski mennä tanshiin omale tanterheele.

			Mie menin isthuun kannon pääle ko en osanu vielä tansata.

			Foojaloov? Se oon vishiin fiiniä ruottia, mie hunteerasin. Mieki olisin halunu mennä, kumartaa ja sanoa foojaloov. Mie aattelin, ette ko raavastun ja saan koulussa oppia fiiniä ruottia niin mieki saan foojaloovia ja sitte halata Mariannea taikka tuota krannikylän komeata vaimoa, vaikka se oon jo siinä ijässä, ettei se näin nuorista perusta. Isä pyöritti sitä ja visko sitä ilhmaan. Krannikylän mies oli mettän laiassa. Se oli tuusanlaakana päishään eikä tieny mailmasta mithään. Knäppärit olit poijessa housunlahkheesta ja hattu oli painunu silhmiin.

			Iltahiljain met tulima kotia.

			Mie en saanu unen päästä kiini. Pirtissä isä ja krannikylän vaimo nauroit. Foojaloov? Krannikylän vaimo kihisti, ette Jaadefoodüjääna! Niin net sielä hoit. Sitte net menit sänkhyyn.

			”Ei halastua sannaa tästä”, isä sano mulle aamula.

			Mie nyökkäsin.

			”Tämä oon meän miesten välistä hommaa”, isä nauro.

			Mie nyökkäsin.

			Mie marsin joenrantaa pitkin onkimavapa olala. Mie tunsin vetovoimaa tansilavale, joka oli joen rannala. Se oli siinä ollu jo kaks vuotta. Lauatki olit jo vähäsen tummunheet ja sielä oli paljon roskaa, filtteripaperossin tumppuja ja pieniä pakettia, joissa vishiin oli ollu foojaloovia. Mie otin tumpun ja panin sen huulien välhiin ja menin isthuun. Tumpussa oli huulipunnaa, läpstiftiä, joka maistu suussa ja aurinkossa olin tuntevani parfyymin haijua, sitä jota tunsin ko mie olin isän kans käyny tansissa. Oli aivan tyven. Aurinko lämmitti minun sääriä. Foojaloov? Foojaloov? Haitari soi, ihmiset liikuit, nauroit ja halasit. Jokku tansasit tsiiktutsiik, halakaulaa, ja jokku miehet piit känsästä työväen kättä heiluavalla komealla pempula. Joilaki tyttärillä oli paperossi sormien välissä. Foojaloov? Mie kuvittelin, ette oon juhanus ja mie nousen lavale, havatteen Mariannen penkilä, kumaran ja kysyn foojaloov. Met tansaama, mie piätän tyärtä kaulasta vasemalla käelä ja pyhin sen sölkää ja annan käen pikku hiljaa laskea sen pyörevälle pempule, painan vähän ja kuiskaan foojaloov.

			Tyär puhaltaa savua mulle korhvaan ja sannoo jaadefoodüjääna. Met menemän tuone joenrannale. Sielä oon suuri lattea kivi. Mie laitan pikkutakin sille ja menen maata sen viehreen.

			Mie havatten yhtäkkiä kunka minun housunsääri nousee ja pistän käen liitinkin alla. Mie painan silmät kiini. Joki virtaa, kivi oon lämmin, haitari soipi ja ilma oon täynä foojaloovia ja jaadefoodüjäänaa.

			Mie muistan alastoman krannikylän vaimon sölän isän pirtissä. Olen tuntevani tuoksuja ja huulipunan makua. Maassa oon tumppu, siinä oon huulipunnaa, otan sen ja nuuskin ja imen sitä.

			Mie nykähtän ja tunnen ette alushousut oon märät. Mie sylkäsen tumpun ja pyhin ruuhola suun ja lähen siittä ranthaan. Miehään piin onkia ahvenia.

			Mie freistaan onkia, mutta onkiminen ei ollu sammaa ko eelisennä päivänä. Virta ooon kumeampi ja etelästä nousee mustia pilviä tumman kuusimettän yli. Mie laukon rantaa pitkin ja olen niin hengästynny, ette menen halkohuohnesheen leppäähmään. Syämen alla tunnen vaivaa ja kaikki tuntuu ko ei mithään ennää olis olemassa.

			Mie menen köökhiin. Isä istuu köökinpöyssä ja juopi paloviinaa.

			Sie olet jo aika mies, isä sannoo ja röyhtelee, ei muuta ko menet tanshiin. Sano foojaloov. Kyllä net vastaava, ette jaadefoodüjääna.

			Mie menen kamahriin.

			”Otatkos siehmauksen?” isä ksysyy.

			”En, en nyt”, mie vastaan jo vähäsen tummala äänensävylä.

			Mie menen seishoon klasile. Kranninmies polkee tansilavale käsin. Sillä oon työvaatheet päälä. Menossa korjaahmaan tumppuja ja paljon muuta pensikoista, mie hunteeraan.

			Sae sauttaa talon. Ensimäiset vesipisarat kasteleva ruutua. Tuuli liikuttaa lehtiä ja koijun oksia yhä hopumin.

			Tunnen ikävää. Se oon ainua kontakti elähmään ja mailhmaan.

		

	
		
			Täyttää mopoa – 
Tomaksen ikunen mopomatka

			Mie soitan Mariannele, ette mie saan lainata minun siskon mopoa, saatama kohata sillala ja mennä koskenniskale isthuun kalliolle. Marianne mennee hiljaseksi ja mainoo ko mie kuulostan niin iloselta. Mie sanon, ette mie olen ilonen ko saan aijaa mopola ja kripastaa hänen kans ja kohta vaikka mennä kihloin, ette pääsemä homhiin. Marianne nauraa ja sannoo, ette hään mennee kalliole oothaan, saama kuunela kosken tohinaa nyt ko sääsket ei vielä ole tulheet kunnola ...

			Koelukukappalheen loppu.

